Gwasanaeth Nadolig
Ditectifs y Sêr
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes y geni gwyrthiol. Gellid yn hawdd rannu’r gwaith i fwy (neu lai) o blant. 
Croeso ac emyn/cân addas

(Tri gŵr doeth yn cario telesgop/binoculars tra’n astudio siartiau sêr – mae siopau fel W.H.Smith yn gwerthu posteri am £3.99 sy’n dangos y sêr a’r planedau. Mae llawer o lyfrau map hefyd yn cynnwys lluniau o’r sêr a’r planedau.)
Gŵr doeth 1: (Siarad, edrych i’r nenfwd, ac edrych ar ei siartiau am yn ail). Sa i’n gwybod beth i’w feddwl. Sirius...na. Canopus....na. Arcturus...na. Vega...na.

Gŵr doeth 2: Capella...na. Hadar....na. Pollux.....ie (y ddau arall yn edrych arno)...na. Castor....na.

Gŵr doeth 3: Deneb...na. Rigel...na....
Miss Ddoeth: Chi angen mynd mas yn ystod y dydd, yn lle aros lan drwy’r nos yn astudio’r sêr. Dych chi’n boring iawn. Seren ydy seren ydy seren. Sa i’n gweld pam bod rhaid i’r sêr gael enwau! 
Gŵr doeth 1: Mae’n rhaid i’r sêr gael enwau er mwyn i ni gael eu hadnabod nhw, a gwneud yn siŵr ein bod ni’n siarad am yr un seren. 

Gŵr doeth 2: Mae’r sêr yn bwysig. Mae ganddyn nhw i gyd le arbennig yn yr awyr, ac mae nhw yno ers dechrau amser. 

Gŵr doeth 3: Mae’r sêr yn wych; maen nhw’n brydferth; maen nhw’n goleuo’r awyr ac maen nhw’n gallu arwain teithwyr. 

Miss Ddoeth: Iawn, iawn. Be dych chi’n wneud heddiw? – dw i’n eich clywed chi’n siarad ers oriau
Gŵr doeth 1: Wel, wel...ia. Diddorol iawn. (Edrych drwy ei delesgop).
Gŵr doeth 2: Mmm...ia...mmmm. Mae’n rhyfedd iawn. (Edrych drwy ei delesgop).

Gŵr doeth 3: Altair...na. Castor...na. Shaula...na.

Miss Ddoeth: Am be dych chi’n siarad? Be sy’n mynd ymlaen? (Yn ddiamynedd). 

Gŵr doeth 1: Ni di gweld seren ryfedd iawn.

Gŵr doeth 2: Rhyfedd iawn, iawn.

Gŵr doeth 3: Rhyfedd iawn, iawn, iawn.
Miss Ddoeth: Be sy’n bod ‘da chi! Siaradwch yn gall. Be’n union sy’n mynd ymlaen?

Gŵr doeth 1: Mae ‘na seren newydd wedi ymddangos yn yr awyr. Does ganddi ddim enw. Dydi hi ddim ar unrhyw siart. Does neb wedi gweld seren tebyg iddi erioed o’r blaen. 

Gŵr doeth 2: Rhyfedd iawn, iawn.

Gŵr doeth 3: Rhyfedd iawn, iawn, iawn.
Miss Ddoeth: Be di’r ots?
Gwŷr doeth 1,2, a 3: BE DI’R OTS!!??!!


Miss Ddoeth: Bois bach. Cymrwch wynt! Be sy mor bwysig am seren newydd?

Gŵr doeth 1: Dyna’r dirgelwch. Smo ni’n siŵr eto.
Miss Ddoeth: Be dych chi am wneud?
Gŵr doeth 2: S’dim dewis ‘da ni – bydd rhaid i ni ddarganfod mwy am y seren. Ni wedi enwi’r holl sêr ni’n adnabod – Castor, Pollux, Rigel... ac yn bendant mae hon yn wahanol.
Gŵr doeth 3: Bydd raid i ni ddilyn y seren newydd – mae’r seren yma’n symud. A mae hynna’n anarferol iawn – YNIWSIWAL!
Miss Ddoeth: O’n i moin mynd i Tenerife ar fy ngwyliau! Chi’n dweud bod raid i mi ddod ‘da chi i ddilyn rhyw seren?

Gŵr doeth 1: Gelli di aros adre! Ond, does ganddon ni’n tri ddim dewis ond dilyn y seren.
Cân: ar y dôn Llawenydd a Gewch (tôn gron) Caneuon Ffydd 351

Dilynwn y seren ddisglair, fe ddilynwn y seren dlos.

Dilynwn y seren ddisglair, fe ddilynwn hi bob nos.

Dilynwn, dilynwn, dilynwn y seren dlos.

Dilynwn, dilynwn, fe ddilynwn hi bob nos.
.......
(Criw o bobl yn cerdded.)
Person 1: Rhufeiniaid! Hy! Dydyn nhw ddim byd ond niwsans. 

Person 2: Ti’n iawn. Rhufeiniaid – pwy mae nhw’n feddwl ydyn nhw?
Person 3: Dw i wedi bod yn teithio ers 3 diwrnod ac mae gen i ddau ddiwrnod arall cyn i mi gyrraedd Bethlehem. 
Person 1: Pwy ydy’r Cesar Awgwstws boi ‘ma? A pham mae o eisiau cyfri pawb?
Person 2: Fo di’r big boss nôl yn Rhufain – mae o eisiau gwybod faint o bobl sy’n byw o dan reolaeth Rhufain. Dwi’n siŵr fydd o’n ein cyfri ni a wedyn yn mynd â’n harian ni – dyna mae bob llywodraeth yn neud!

Person 3: Ond, pam ni’n gorfod mynd nôl i pentrefi bach ‘ma sy’n bell o bob man? Smo fi ‘rioed wedi byw yn Bethlehem. Dw i’n nabod pobl eraill hefyd – cwpl o Nasareth – sy’n gorfod teithio i Fethlehem.

Person 1: Mae’r Rhufeiniaid moin i ni fynd yn ôl i’r trefi a’r pentrefi lle magwyd ein teuluoedd. Roedd dy deulu di’n dod o Bethlehem – felly ti’n gorfod mynd yn ôl i Fethlehem. Ti a’r cwpl arall ‘na.
Person 3: Ie, fi a Mair a Joseff. Sa i di gweld nhw eto. Mae hi’n disgwyl babi.
Person 2: O druan ohoni. Mae’n daith anodd i’w gwneud ar y gorau, heb sôn am fod yn disgwyl babi.
Person 3: Cofiwch chi – roedd ganddi hi rhyw stori ddigon rhyfedd i ddweud cyn cychwyn ar y daith.

Person 1: Be? Dweud yr hanes wrthyn ni.

Person 3: Wel, dyma glywais i...

Angel: Gabriel ydw i. Anfonodd Duw fi  i Nasareth at ferch ifanc o’r enw Mair. Roedd Mair wedi ei dyweddïo i briodi dyn o'r enw Joseff. Roedd e’n perthyn i deulu y Brenin Dafydd.  Dyma fi’n mynd ati a dweud, "Mair, mae Duw wedi dangos ffafr atat ti! Mae'r Arglwydd gyda thi!"
Ond doedd hi ddim yn deall o gwbl beth roeddwn i’n feddwl. Felly dyma fi’n dweud wrthi, "Paid bod ofn, Mair. Mae Duw wedi dewis dy fendithio di’n fawr.  Rwyt ti’n mynd i fod yn feichiog, a byddi di’n cael mab. Iesu ydy’r enw rwyt i’w roi iddo. Bydd yn ddyn pwysig iawn, a bydd yn cael ei alw’n Fab y Duw Goruchaf. 
Person 1 a 2: NO WAY!
Person 3: Dydi’r hanes heb orffen eto!

Angel: Esboniais iddi y byddai’r  Ysbryd Glân yn dod arni, a nerth y Duw Goruchaf yn gofalu amdani hi. Ac y byddai’r plentyn  yn berson sanctaidd – yn cael ei alw’n Fab Duw.  Does dim byd sy’n amhosib i Dduw ei wneud.

Person 1 a 2: NO WAY!
Person 3: Does gen i ddim rheswm i amau be roedd Mair yn ddweud. Mae Joseff yn ddyn da hefyd. 

Cân/emyn addas.

(Gwŷr doeth 1,2, a 3 yn ymddangos.)
Gŵr doeth 1: Helo...ie..chi draw fan’co. Esgusodwch fi – fedrwch chi ein helpu ni os gwelwch yn dda. Ni’n dilyn seren a...

Person 1: Yng nghanol y dydd?
Gŵr doeth 2: Na, na. Ni’n teithio’n y nos, a dyma lle gysgon ni neithiwr.

Gŵr doeth 1: Beth bynnag...ni’n dilyn seren a...
Person 2: Be? Seren o ‘Nasareth’s Got Talent’ ?
Gŵr doeth 2: Na, na. Seren go iawn – un o’r rhai sy’n yr awyr yn y nos.

Person 3: (Yn codi ei law tua’i geg a gwneud ystum yfed) Ie..ie...ydych chi wedi bod yn yfed lot o ‘Sbesial Brew’ ?
Gŵr doeth 3: Gwrandwch ‘ma gwd boi – ni’n wŷr doeth. Ni wedi teithio o’r dwyrain. Fe welon ni seren newydd yn yr awyr, a dyn ni wedi dilyn y seren yr holl ffordd yma. Ond dyn ni ddim yn siŵr pam? Ydych chi wedi clywed rhyw newyddion rhyfedd yn ddiweddar? Rhyw newyddion sbesial iawn, iawn?

(Y cerddwyr yn edrych ar ei gilydd.)
Person 1: Dewch yn agosach. Rydyn ni wedi clywed rhywbeth anhygoel am angylion yn son am  blentyn sbesial yn cael ei eni.

(Y Cerddwyr a’r gwŷr doeth yn closio at ei gilydd ac yn sgwrsio’n dawel.)
Cân addas :e.e  Jubilate Caneuon Ffydd 49
Gŵr doeth 1: Bethlehem! Bethlehem...nid Jerwsalem. Pam smo chi’n gwrando? Bethlehem ddywedodd y cerddwyr wrthyn ni – B.. E.. Th.. L.. E.. H...
Gŵr doeth 2: Bydd dawel..... Fe ddywedon nhw Mab Duw... Brenin newydd... Tywysog i’r holl fyd. Ti ddim yn disgwyl iddo fe gael ei eni’n Bethlehem! Ydy’r Frenhines yn byw mewn tŷ yn (enw pentref/ardal gyfagos – Amlwch, Trimsaran, Llansannan ayyb)? Na.
Gŵr doeth 1: Sa’n well gen i aros a dilyn y seren heno.

Gŵr doeth 2: Na. Awn ni i weld y brenin yn y palas yn Jerwsalem, heddiw. Herod – mae’n swnio’n ddyn hyfryd!

Cân: Ganwyd Iesu, Caneuon Ffydd 49 (y bennill gyntaf yn unig, gyda newid bach i’r gytgan).

Ganwyd Iesu’n nyddiau Herod,

Ganwyd Iesu’n Frenin nef,

Gwelwyd seren yn y dwyrain

Oedd yn arwain ato ef.
Aeth y doethion a’u anrhegion,

Aeth y doethion a’u anrhegion,

Aeth y doethion a’u anrhegion ato Ef.

....

(Angen darlunio Herod fel dyn peryglus, caled. Medrai wisgo fel gangster neu thug.)
Herod: Croeso i’r palas. Waaaaaassssssup?

Gŵr doeth 1: Rydyn ni wedi bod yn dilyn seren  a...

Pe Herod: Yng nghanol y dydd?
Gŵr doeth 2: Na, na. Ni’n teithio’n y nos.

Gŵr doeth 1: Beth bynnag...ni’n dilyn seren a...
Herod Be? Seren o ‘Jerwsalem’s Got Talent’?
Gŵr doeth 2: Na, na. Seren go iawn – un o’r rhai sy’n yr awyr yn y nos.

Herod: (Yn codi ei law tua’i geg a gwneud ystum yfed) Ie..ie...ydych chi wedi bod yn yfed lot o ‘Sbesial Brew’ ?

Y tri gŵr doeth yn edrych ar ei gilydd
Gŵr doeth 3: Gwrandwch ‘ma gwd boi – ni’n wŷr doeth. Ni wedi teithio o’r dwyrain. Fe welon ni seren newydd yn yr awyr, a dyn ni wedi dilyn y seren yr holl ffordd yma. A rydyn ni wedi clywed newyddion gwych, am Frenin Newydd, Mab Duw, yn cael ei eni. 
Herod: Am i bovvered? Whatever!
Gŵr doeth 2: Dewch mlaen ddyn! Chdi di’r brenin. Mae’n rhai eich bod chi’n gwybod rhywbeth?

Herod: Talk to the hand. (Codi ei law a’i dal hi mas o flaen wyneb y gŵr doeth).
Gŵr doeth 1: Falle y medrwch chi wneud ffrindiau gyda’r brenin newydd?

Herod: (Yn amlwg gelwyddog) Ie, ffrindiau gyda babi bach newydd. Lyfli. Cwtsi cwtsi cŵ (Yn union fel siarad â babi). 
Y tri gŵr doeth yn siarad ar draws ei gilydd...”Dewch mlaen. Helpwch ni. Chi’n siŵr o fod yn gwybod rhywbeth. Chi di’r brenin.” ayyb. 

Herod: TAWELWCH!! Mae gen i un darn o wybodaeth diddorol.
(Gwas yn cyrraedd, ymgrymu o flaen Herod, agor sgrôl a’i ddarllen).

Gwas: "'Bethlehem, yn nhir Jwda – 
Nid rhyw bentref dinod yn Jwda wyt ti;
achos ohonot ti daw un i deyrnasu,
un fydd yn fugail i arwain fy mhobl Israel.'"
Gŵr doeth 1: Bethlehem! Bethlehem...nid Jerwsalem. Pam smo chi’n gwrando? Bethlehem ddywedodd y cerddwyr wrthyn ni – B.. E.. Th.. L.. E.. H...

Gŵr doeth 2: Bydd dawel!

Gŵr doeth 3: Diolch yn fawr am eich cymorth – fe awn ni i Bethlehem nawr. Hwyl.

Gŵr doeth 1: Ta, ta!
Gŵr doeth 2: Twdlw!
Herod: ARHOSWCH EILIAID!
Y tri gŵr doeth yn edrych yn ofnus.

Herod: Ewch i Bethlehem i chwilio am y plentyn. Ond, gadewch i mi wybod pan ddowch o hyd iddo, er mwyn i mi gael mynd ag anrhegion iddo hefyd. Fi’n hoffi plant bach.....
Y tri gŵr doeth yn rhuthro i adael.
Gŵr doeth 3: Iawn...ie...hwyl!

Gŵr doeth 1: Grêt! Ta, ta!
Gŵr doeth 2: Twdlw!
Cân am Herod am dôn Money, Money, Money gan Abba. Mae yna lawer o wefannau yn gwerthu’r gerddoriaeth e.e. www.musicnotes.com, www.musicroom.com
Mae’n frenin drwg,

Mae’n frenin cas,

Mae’n rhodio’i deyrnas yn ddi-ras,

Brenin cas
Ac mae pob bwriad yn un llym,

I ddal ei afael ar ei rym.
Brenin cas
Lladd y plant sy’n hunllef fyw,

A llefain mamau fy’n ein clyw.

I gadw’r orsedd yn ei law,

Fe fydd yn lladd yn ddi-ben-draw.

Cytg.
Herod, Herod, Herod,

Dyma syndod!

Dyma newid byd.

Herod, Herod, Herod,

Mewn anghydfod,
Dyma newid byd.

Aha-aaaa,

Crist a ddaeth in byd

Mae o’n frenin, mae o’n Arglwydd,

Crist a ddaeth in byd

(Crist a ddaeth in byd.)
Mae plentyn bach, diniwed glân,

Wir yn dy ddrysu di yn lân.

Plentyn glân

Ac er dy fwriad aflan di,

Yr Iesu fydd ein Brenin ni.

Brenin glân

Dieflig wyt, y cythraul hy’

Yn ceisio lladd ein Brenin cu,

Ond prin yw’r amser sydd ar ôl 

I ti fwynhau dy fywyd ffôl.

Cytgan x 2
...

Y tri gŵr doeth yn plygu o flaen Mair, Joseff a’r preseb a gosod eu anrhegion gerllaw. Yn sefyll i siarad.
Gŵr doeth 1: Daeth y seren â ni yma, arhosodd uwchben yr union fan yma. Rydyn ni wrth ein bodd!  Rydyn ni wedi cyfarfod Mair a Joseff, ac yn bwysicach na phopeth arall dyn ni wedi gweld y baban Iesu, Mab Duw.

 Gŵr doeth 2: Rydyn ni wedi bod ar ein gliniau o flaen Iesu ac wedi ei addoli. WAW! Am fraint, am wyrth. Am seren.

Gŵr doeth 3: Aur a thus a myrr ydy’r anrhegion dyn ni wedi ei roi i’r brenin newydd. Mae ei fywyd ar y ddaear am fod yn rhyfeddol.

Mair: Diolch am ddod i’n gweld ni a diolch am yr anrhegion. Yn wir, Mab Duw ydy Iesu. 
Joseff: Mae Duw wedi siarad a dweud, “Bydd y plentyn yn cael ei alw’n Immanuel". Ystyr Immanuel ydy "Mae Duw gyda ni."
Cân/Emyn addas e.e. 417 Caneuon Ffydd – Emanŵel.
Y Diwedd

